
Baso genealogikoa (1): Nortasun kontaketa

Helduentzako proposamena: kristau komunitateak eta erakunde sozialak...
Lehen urratsa kontaketa bera lantzea da. Ariketa honek geure sustraiak bilatzea eta hauek ageriko egitea eskatzen du. Baina gure nortasuna hartzaile huts izatetik proiektatzaile izatera pasa da. Prozesu konplexu, dinamiko eta ia egunerokoa da, bere bidez geure taldearekin kidetzen joaten gara eta beste batzuetatik urruntzen. Prozesu horren bidez gure kidetasun loturak eta gure konpromisoen benetakotasunak eraikitzen ditugu. 

Kontatua dugun bezala, Amin Maaloufen Identidades Asesinas (Nortasun hiltzaileak) saiakeraren zenbait kapituluren irakurketak, geure kontaketa lantzen hasteko zenbait giltzarri iradokitzaile eman zizkigun. Lehen kapituluen irakurketa oso gomendagarria da -19. orritik 50.era-. Egileak oraintsu argitaratu berri duen Orígenes (Jatorriak), obra interesgarria gerta daiteke baita ere gure lana zuzentzeko. Zenbait pasarte jaso ditugu hemen irakurketa zehatzagoa sustatzeko asmoz. 

  Amin Maalouf, Identidades asesinas(Nortasun hiltzaileak)
  Alianza Argitaletxea, Madril, 1999, 27–31 or.

  Neure nortasun kontaketa lantzeko laguntza posible bat 

 “Batzuk kontzientzia-azterketa egiten duten bezala, nik batzutan «nortasun azterketa» egiten dut. Neuregan ez dut bilatzen –igarri izango denez- neure burua ezagutu dezakedan «funtsezko» kidetasunik, hortaz, aurkako jarrera hartzen dut: nire oroimena arakatzen dut, nire nortasunaren osagarri posible gehien ager daitezen, berauetako inor baztertu gabe, taldekatu eta zerrenda egiten dut.” 

“Arabia hegoaldeko familia batean dut nire jatorria. Mendeak dira nire familia Libanoko mendietan kokatu zela eta gerora, ondorengo migrazioetan, lurbirako hainbat txokotan, Egiptotik Brasileraino, Kubatik Australiaraino sakabanatu zen. Aldi berean beti arabiar eta kristau izanaren harrotasuna izan du berekin, ziurrenik II. edo III. mendetik, hau da, Islama sortu baino askoz lehenago eta Mendebaldea kristautu baino ere lehenagotik.”

 “Kristaua izan eta ama-hizkuntza arabiarra izatea da, Islamaren hizkuntza sakratua dena, nire nortasuna eraikitzerakoan izan dudan paradoxarik oinarrizkoena. Arabiar hizkuntza hitz egiteak beren otoitzetan egunero erabiltzen duten guztiekin, pertsona askorekin, nik baino okerrago erabiltzen dutenak gehienak, elkartzen nauten loturak josten ditu; norbait Asia erdialdean badabil eta timuriarren eskola (madrasa) baten atarian adineko jakintsu batekin topo egiten badu, berarekin arabiarrez hastea aski du adiskide artean sentitzeko eta, errusieraz edo ingelesez inoiz egingo ez lukeen bezala, berak bihotzez hitz egin diezaion.”

 “Arabiar hizkuntzak bera eta mila miloi pertsonatik gora elkartzen gaitu. Bestetik, nire kristau izaerak –berdin dio fede sakonekoa edo soilik soziologikoa izan- era esanguratsuan lotzen nau baita ere munduko kristau guztiekin, bi mila milioi gutxi gora behera. Gauza askok urruntzen naute kristau bakoitzetik, arabiar bakoitzetik eta musulman bakoitzetik bezalaxe, baina aldi berean guztiekin dut ukaezinezko ahaidetasuna, erlijiozkoa eta intelektuala batean, hizkuntza eta kulturazkoa bestean.” 

 “Hau esan ondoren, aldi berean arabiarra eta kristaua izatea oso baldintza berezia da, oso bakana, eta ez beti onartzen erraza; pertsona oso era sakon eta iraunkorrean markatzen du; nire kasuan, ezingo dut ukatu, bizitzan zehar hartu behar izan ditudan erabaki gehienetan oso erabakigarria izan da, liburu hau idaztea bezalaxe.”

“Horrela bada, nire nortasunaren osagarri bi hauek berezirik ikustean, gizadiaren erdia baino gehiagorengandik hurbil sentitzen naiz, hizkuntzaz edo erlijioz; eta aldi berean, nire berezitasunarekin aurrez aurre biak batera hartzean.” 

“Beste horrenbeste esan dezaket nire beste zenbait kidetasunez: frantses izaera hirurogei milioi pertsonarekin partekatzen dut; libanoar izaera, beste zortzi eta hamar milioi bitartean diaspora kontatuz gero; baina bi izaerak, frantsesa eta libanoarra, zenbatekin partekatzen dut? Milaka batzuk, gehienera jota.” 

 “Nire kidetasun bakoitzak beste pertsona askorekin lotzen nau, zenbat eta kidetasun gehiago izan kontuan orduan eta bereziago agertzen zait nire nortasuna.”

 “Nire jatorriaz zerbait gehiago luzatuko banaiz ere, zehaztu egin beharko nuke, Aita santuaren aginpidea aitortu arren Bizantzioko zenbait errito zintzo jarraitzen dituen, katoliko-greziar, edo melkita, deitzen den komunitatean jaioa naizela. Begiratu batean hau ez da xehetasun bat baino, bitxikeria bat, baina hobeto pentsatuz nire nortasunaren alde mugatzailea da, hain zuzen ere: komunitate indartsuenek beren lurrengatik eta beren botere zatiagatik luzaroan borrokatu duten Libano bezalako herri batean  oso gutxiengoan dauden komunitateek, nirea kasu, nekez hartu dituzte armak eta lehenak izan dira atzerriratzen. Pertsonalki, ni beti ukatu izan naiz zentzugabe eta buru-hiltzaile iruditu izan zaidan gerran parte hartzera; baina gauzak ikusteko era horrek, urrunetik begiratzeak, armak hartzera ukatzeak ez dio komunitate marjinatu bateko kidetasunarekin harremana izateari uzten.” 

 “Beraz, melkita naiz. Alabaina, norbaitek egun bat hartu nahiko balu nire izena erregistro zibilean aurkitzeko –Libanon, pentsa litekeenez, erlijio sinismenaren arabera baitaude antolaturik-, ez ninduke melkiten artean aurkituko, protestanteen sailean baizik. Zergatik? Azalpenak luzeegi joko liguke. Hemen soilik, gure familian elkarren aurkako bi erlijio tradizio egon direla kontatuko dut, eta nire haurtzaro guztian aurkakotasun horren lekuko izan nintzela; lekuko eta, inoiz, bere tresna: frantses eskolan, jesuitena,  matrikulatu baninduten nire amagatik izan zen, katoliko sutsua bera, nire aitaren familian garai hartan nagusi zen protestanteen eraginpetik urrundu nahi ninduelako, zeinetan tradizioa baitzen semeak ikastetxe amerikar edo ingelesetara bidaltzea; eta istilu horrengatik naiz ni frankofonoa, eta horrexegatik hain zuzen ere, Libanoko gerran, Parisera joan nintzen bizitzera eta ez New York, Vancouver edo Londresera eta frantsesez idazten ere horregatik hasi nintzen.”

 “Nire nortasunaren xehetasun gehiago oraindik? Nire amona turkiarraz hitz egin nezake, Egiptoko maronitarra zuen bere senarra, eta nire beste aitona, ni jaio baino askoz lehenago zendua, poeta, librepentsalari, masoia agian, eta nolanahi ere bortizki antiklerikala izan zela kontatu didate. Aurrerago joaz nire osaba berraitona bateraino irits naiteke, Molière arabiarrera itzuli zuen lehena izan zena eta 1848an antzoki otomandar bateko tauletara eraman zuena.”

“Baina ez dut egingo, aski da honekin, eta galdera bat egitera pasatuko naiz: nire kideko zenbatek partekatzen dituzte nirekin neure nortasuna eraiki duten eta, oro har, neure ibilbide pertsonala zirriborratu duten osagai desberdin hauek? Oso gutxik. Inork ez agian. Eta hauxe da azpimarratu nahi dudana: nire kidetasun bakoitzari eskerrak, banaka harturik, nago nire inguruko askorekin nolabaiteko ahaidetasunez elkarturik; ikuspegi horiexei eskerrak daukat, denak batera hartuz gero, beste inorekin nahas ez daitekeen neure nortasuna.”

 “Pixka bat extrapolatuz, esango dut gizaki bakoitzarekin ditudala batean kidetasunen batzuk, baina ez dela munduan alerik izango nirekin denak partekatzen dituenik, eta ezta horietako asko partekatzen dituenik ere; zerrenda ditzakedan dozenaka ikuspegitatik bakar batzuk aski lirateke, beste pertsona guztietatik desberdina den nire nortasun berezia argitasunez erabakitzeko, baita neure semea edo aitarenetik ere.

